
Eadne-váidnái, veahkasan ja gilláseamet


1

Toartnas bieggá, heaimmaš njágada ráma vulos johtime mearagáddái, njávkkasta Stuorjoga ja Jonnegittiid ovdal Huuva njieráid buorranaddá doppe gonnes čuožžu parkerensajis geahččame drošša midja jávká Gávahásu smávvasogiid duohkái dohko gosa lei boahtán. Dasto jorgala ja geahččá birrasis, geassá sisa áimmu midja boahtá váris, ovdal dohppesta mátkeveaskku ja vázzá čievrra rastá penšunáhtatráhppii. Uvssa bajábealde skiliha divga go rahppo.

Bures, sárdnu. Mon lean Huuva.

Siste lea seavdnjat, gardiinnat mat leat gesson hehttejit beaivečuovgga sisa boahtimis. Diskka bajábealde nuppe bealde lanja oidno oaivi, midja oanehaččat loktejuvvo go Huuva boahtá sisa, ja de vuoliduvvo fas seammá johtilit. Huuva manná gitta diskka lusa, stánida ja vuordá. Diskka duohkin lea geret geas lea oaiveliidni čavgilit čadnon. Huuva geahččá sutnje, muhto geret ii lokte oaivvi.

Bures, mon lean Huuva, geardduha Huuva.

Geret ii lihkat. Huuva mieigá diskka badjel, go easka boahtá jur lahka rahpá geret njálmmi.

Gullen du vuosttaš háve, sárdnu. Ferten ohcat vuos girjji.

Ain ii lihkat. Huuva geahččá birra geađas lanja, lea guovttegearddat huonas gonne tráhppa manná gurut bealde bajás guosselanjaide.

Sáhtálin go rahpat gardiinnaid? gahčá Huuva ja geahččá fas gerega guvlui.

Geret ii vástit. Gámná gusto girjji, mas Huuva berošgehtte bláđegoahtá. Huuva manná nuppi láseráigái ja geassá gardiinnaid rabasin, čuovga dulvada lanja. Geret ii geahča bajás, čohkká ain njunni girjjis. Huuva čalmmit čuovvulit beaivečuovgga midja dál lea gahččame guolbái ja seinniide. Latnja lea oamis, tráhpas lea báidnu luoitime, seinniin ges tapehta ráigánan, muhto lea issoras ráinnas, juohke bajildus orru gellon. Eai áimmus ge oidno oba domut. Huuva geahččá fas geregii diskka duohkin. Ii leat dál beaivečuovggas nu boarisin šat oaidnit, su agát nissonolmmožin orru. Nisu lokte fas oaivvi, návle geahčastaga juoga sadjái Huuva bajábealde.

Na, dál de gámnen du, duđđu, jietna lea litnáseabbo, measta lusttolaš.

Huuva guovttádastá. Lávke várrogasat diskka lusa gonne nisu čohkká ain doallame geahčastaga su bajábealde gitta lea áibbas lahka, ja de sirdá dan vulos fas girjái. Huuva ja nisu bajábealde dáhkis leat unna árppažat čuhppojuvvon murrii. Masa oaidnemeahttun juoksa leabbá dáhkis, guhkes sárgasat mat deaivvadeaba nissona oaivvi badjel.

Huuva latnja lea nuppi gearddis, ruoná málejun sihke guolbi, seainnit ja dáhkki. Nuppi bealde lanjas lea seaŋga ja bivttasskábe, nuppis fas basadangárri man badjel lea speajal ja mieiganstovla mas lea lohkanlámpá duogábealde, olgun čakčaluvvá. Lanjas lea aktonas govva heaŋgáme seaŋgga badjel. Lea ikonagovva bassinissonis, ruoná eana, fiskes dáivvat, guhkes bárggaldagat heaŋgájit nissona olggiide ja raddái. Olgeš gieđas doallá ruossa, gurot gieđas veahčira, ja govvačiegas, veahčergieđa vuolábealde, lea neavri, čáhppes álás olmmái sojiiguin ja čorvviiguin. Áimmus nissona oaivvi birra leat bustávat, na: Η ΑΓΙΑ ΜΑΡΙΝΑ. Nisu geahččá njuolga dárkosteaddji čalmmiide.

Huuva velleda seŋgii, ja nohkká.

Go gohccá lea olgun seavdnjat. Son manná vulos fas resepšuvdnii, nisu ain doppe čohkká seammá sajis. Go gullá Huuva boahtime geahččá bajás.

Bures fas, jo nohkestit veahá? sárdnu nisu.

Olgun gullo juoga skoahčame, ii oro biegga leahkime, muhto sullasaš sivdnádus almmostahttime iežas. Olgouvssas orru skoahčagoahtime dugo sisa áiggolii soamis, Huuva jorgala jiena guvlui, muhto uksa lea val lihkatgehtte. Jorgala vas Huuva nissonii guhte dál lea masa moddjestišgoahtán.

Vissásit, sárdnu. Ándagassii, muhto livččii go biepmu dás oastimis?

Nisu doalaha modjebeali, joatká Huuvai njuolga geahččamis.

Ii, vástida.

Huuva vuordá su joatkimis, muhto ii boađe evttohus gonne livččii, son gahčá:

Livččii go dus de evttohus gonne sáhtálii biepmu oastit?

Kafeas, doppe Sis-Láŋtdievás, vástida, ja šlivgu gieđa dohko guvlui.

Lea go doppe dál rabas? gahčá Huuva.

Dieđe hal, vástida son. In mon gal dohko mana.

It goassege mana kafeii? gahčá Huuva.

In goassege mana Sis-Láŋtdievvái, vástida nisu.

Olgun gullo vas dat simme skoahča, muhto Huuva ii dan háve jorgal, doalaha nissona geahčastaga. Dál iđista albma modji nissona muođus.

Mus leat monit, sárdnu. Ledjen jur meineme reidet alccesan moadde, sáhtán dutnje nai reidet.

Nisu bovde Huuva mielde resepšuvnna maŋágeahčái gonne lea unna gievkkanaš, bivdá su čohkkedit smávva boradanbordái. Gievkkan ii leat nugo huonas muđui, lea maŋimus biškkanas, ja dat nai lea gellon ráinnasin. Go nisu čohkkeda bordái guvttiin tallearkkain main leat goappašagain golbma monnestumpasneaidda lea skoahča áibbas nohkkan. Gievkkanis gullo beare ođđaáigásaš oamnaboson. Nisu lea váldán eret oaiveliinni, lea nuorabut oaidnit go ovdal, nieidalágan. Huuva rahpá njálmmi, galgá dadjat juoidá, muhto ii boađe ii maidege. Nieida geahččá sutnje, moddjá.

Bora hal beare don dál, sárdnu.

Huuva ii vástit, stivre čalmmiid vulos monnestumpasneaiddaide ja borragoahtá, doidila vulos milkkiin maid nieida lea nai buktán bordái. Go lea borran ovtta geahččá fas bajás. Nieida lea geargan borramis, čohkká beare mojunjálmmi su geahččame.

Vertet borrat, vai dus leat návccat, sárdnu ja moddjá lieggasit Huuvai.

Huuva bidjá juŋgga ja gáffala vulos, láseráiggi olggos geahčadettiin gahčá:

Manin it dohko oba mana?

Gosa? vástida nieida.

Sis-Láŋtdievvái, sárdnu Huuva.

Noh, dohko, sárdnu nieida.

Moddjá fas sutnje. Sus leat guhkes čuvges vuovttat, bárgiduvvon nuvt ahte bárggaldat vuolgá čeabeha birra ja heaŋgá ovddabealde, čeabehis oalgái gitta raddái. Vuolemusat gonne lea báttiin čadnojuvvon rievdá vuoktaivdni veahá, čuovggaleabbo, measta ruoksadin veallá nieidda gurut čičči ja ratti vuostá.

Na? joatká Huuva. Manin it dohko oba mana?

Ii mus leat doppe mohkki, vástida nieida.

Son dárkkista Huuva.

Manin leat don dohko? gahčá ain dárkkisteame Huuva dávisteami.

Lean buolku, álgá Huuva vástideamis.

Dan mađe lean ipmirdan, botke nieida. Muhto manne? Dan jápminášši dihte dál giđđat? Nilsena?

In sáhte detáljaid hoallat, álgá Huuva.

Dieđus it, sárdnu nieida.

Gievkkana šerres čuovggat speadjalastojit lásecuoccas. Lásespeadjalis lea gievkkan viskadin, dugo iežá gievkkan olggobealde geahččame sisa gievkkanii gonne Huuva ja nieida čohkkába. Speadjala duogábealde lea dáivvas ge viskat, cuozza midja gokčá čáhppes duohtavuođa.

Ii ruoná eana álo ruoná leat, sárdnu nieida.

Maid? gahčá Huuva.

Nieida ii vástit. Lea jorgalan ja geahččá láseráigái ja dan viskes govvii midja dasa lea sárgojun. Go vas jorgala geahččá njuolga Huuvai, čalmmiin lea ođđa faseahtta.

It don Láŋtdievá dobdda, sárdnu.

Áhččán lea das eret, sárdnu Huuva.

Dieđán, vástida nieida. Muhto it dobdda Láŋtdievá.

Go Huuva vas manná iežas latnjii velleda njuolga seŋgii. Nohkká. Jus livčče olgun čuovggat oidnolii muorra jur Huuva lanja olggobealde, man oavssit faŋuhit Huuva láse guvlui, oavssegeažit láse vuostá, dego smávva suorpmažat ráhpume, háliideame sisa.

Iđđedis lea eana vielgat. Hieibma vuoigŋá ritnái, ihkku dat nanusmahttá rini, beaivet hilgu. Go eana humpedáivvaha vuolde bivalda, bohciida sierra deaddu gonne olbmot leat. Barometrihkka ii leat beare máilmmálaš iđa, lea čadnon ge vuoiŋŋalašvuhtii. Huuva manná olggos penšunáhtašilljui, geahččá birrasis. Son vázzigoahtá Sis-Láŋtdievá guvlui. Penšunáhtabáikkis Gávahássus vázzá Čoaffi rastá, gonne kafeahuonas dál čuožžu jávohisvuođas, meaddel Njallaseji ja vulos dohko gonne biilageaidnu nohká, gitta Nuortavuomjalggaide. Jalggas leat moaddelogi olbmo čohkkejuvvon ásodagaide, aktonas logigeardásaš geađgeblohkka čuožžu 25 mehtera dáivvaha guvlui, ránes geampa smávva muorrahuotnahiid badjel mat muđui leat Láŋtdievás. Huuva stánida botta blohka olggobealde, geahččá dan bajás vulos ja registrere mat blohka birrasis leat diŋggat. Eai oro man ge ávkái diŋggat mat leat čohkkejun blohka birra, eanas ruston dálludoalloreaiddut mat leat goasii oaidnemeahttumat alla rásis. Son vázzigoahtá blohkkauksii, gáržžes ivdnemeahttun diŋga muvraseainnis, ja manná sisa.

Sinne lea ruoná feaskkir midja manná bealli blohka čađa gitta loahppá vintauvssaide, simme gobdagat go veaskkir. Huuva váldá vintta guđat geardái. Hádja midja vuostá boahtá go vintauvssat rahpasit jámiha Huuva sekundda. Geassá áimmu geahppáide ovdal lávke vinttas veaskárii. Jiellá. Veaskkárgeažis lea láse cuvkejun, vuolábealde lea sávzačorragaš livvadeame seainni vuostá, gehččet beare šlieddasit sutnje go vázzigoahtá sin guvlui. Son stánida nummir 17 olggobeallái, goalkala uksii. Vuordá, muhto ii aktage boađe rahpat, ii ge gullo ii mihkkege. Olles blohkas orru leahkimin áibbas jaskat. Goalkala aktii vel. Lávke maŋos ja vuordá.

Heahkka bávkala issorasat, blohkka doarggista. Huuva gahppá áibmui ja geahččá birrasis, muhto áidna maid oaidná leat sávzzat, geat eai oro berošteame unna binnáža ge, ja blohkka fas jaskkoda. Huuva ovddabealde rahppo uksa 17. Unna geret vilppasta olggos uksaráiggis, ii jienát ii maidege, geahččá beare Huuvai gáržžes sálvvu čađa. Huuva vuoigŋá, lávke ovddas uvssa guvlui.

Bures, mu namma lea Huuva, boađán rihkusbuolkkus, sárdnu.

Has don leat Josefa Nilsen, joatká, go geret ii vástit. Galggalin duinna hoallat isit-váinnát birra.

Buolkkut leat jo dás leahkán, lean vástidan gaittin sin gažaldagaid giđđat jo, dalle go jámii, vástida geret, ii lihkkat uvssa.

Na, muhto leat fas rahpan dutkama, lean sáddejun deike Oslos, sárdnu Huuva. Sáhtálit go rahpat uvssa, lea álkibun de hoallat.

Vuostemielalaččat rahpá geret uvssa, nivkala Huuvai ahte beassá boahtit sisa. Sinne bissu Huuva čuožžut unna lanjažis botta geret njoarru gáfe guovtti gohppui, ja bivdá su čohkkedit smávva duppálsuffái nuppi čiegas. Ieš geassá gievkkanstovlla saloŋŋbordái ja čohkkeda gáfegohpuin.

Huuva oažžu dobddu dat lea leahkán doppe ovdal.

Jáhkán lean leahkán dás ovdal, sárdnu.

Maid? sárdnu geret.

Maid, ii maidege, sárdnu Huuva, gálge čoddaga ja joatká: Nugo dadjen mu namma lea Huuva ja lean dás dan dihte go mii leat rahpan fas du isida jápminášši. Lean boahtán Oslos dutkat ášši lagabui.

Geret geahččá beare sutnje.

Leat go dus sivat jáhkkit ahte soapmásis lei vašši isidat vuostá?

Lean jo vástidan dien, Hársttáidbuolkkuide geat ledje das giđđat, sárdnu geret.

Na, muhto mii leat rahpan fas ášši Oslos ja háliidit aktii vel guorahallat dáhpáhusaid, álgá Huuva.

Galggan muitalit dutnje juoidá maid in leat muitalan Hársttáidbuolkkuide, botke geret.

Lanjas lea midja nu ipmašiid. Leago bonjuguolbi? Leago ventilašuvdna midjas ii doaimma? Boaldinmearka seainnis TV duogábealde? Vai leago ilbmi? Beare ilmmis juoga midja dahká lanja gažaldatvuložin.

